
RAČUNOVODSTVO U FUNKCIJI JAVNOG INTERESA: IZAZOVI 
INKLUZIVNOSTI I RIZICI MARGINALIZACIJE

Rezime: Tradicionalni tretman računovodstva zasniva se na shvatanju računovodstva kao neutralne dis-
cipline usmjerene isključivo na problematiku tehničke ispravnosti i usklađenosti s regulatornim okvirima. 
U novije vrijeme, međutim, sve su glasnije diskusije o ulozi koju računovodstvo ima u domenu oblikovanja 
društvenih odnosa i kreiranja strukturalnih nejednakosti. S tim u vezi, u ovom radu se istražuje koncept 
računovodstva fokusiranog na javni interes, kroz ukazivanje na mogućnosti i načine pomoću kojih ra-
čunovodstvene prakse mogu doprinijeti inkluziji različitih društvenih grupa ili nasuprot tome, njihovoj 
marginalizaciji kroz normativne standarde, načine izvještavanja i narative u finansijskim izvještajima te 
institucionalne mehanizme. Slijedeći ta nastojanja, cilj rada je da se, kroz fokus na relevantne radove u 
ovom području, prezentuju različiti zaključci do kojih su došli autori u svojim istraživanjima. Predmet 
analize je identifikacija oblasti u kojima savremeno računovodstvo nedovoljno uzima u obzir interese so-
cijalno ranjivih grupa, poput etničkih manjina, siromašnih zajednica, žena, osoba s invaliditetom i starijih 
građana i determinisanje pristupa koji bi mogli doprinijeti prevazilaženju ovih nedostataka. U radu su 
korišćene naučne metode deskripcije i kompilacije u svrhu isticanja osnovnog cilja rada koji se ogleda u 
ukazivanju na potencijal transformacije računovodstva iz alata upotrebljavanog isključivo u svrhu poslo-
vanja, u mehanizam koji aktivno doprinosi stvaranju okružja socijalne pravednosti i inkluzivnog razvoja, 
s jedne strane, odnosno akademski korektnog prezentovanja tuđih zaključaka i spoznaja, s druge strane. 
Rezultati istraživanja upućuju na potrebu uvođenja šireg pogleda u obrazovanje računovođa, kao i rede-
finisanja standarda izvještavanja i regulatornih okvira, a sve u cilju osposobljavanja računovodstva da 
uistinu služi javnom interesu

UVOD

Kao profesionalna disciplina i sistem informacija, računovodstvo igra ključnu ulogu u funkci-
onisanju savremenih ekonomija i institucija. Njegova primarna svrha, tradicionalno shvaćena 
kao evidentiranje, klasifikovanje i izvještavanje o finansijskim tokovima, proširena je u savre-
menom kontekstu u kojem se sve više prepoznaje značaj računovodstva u ostvarivanju javnog 
interesa. Govoriti o javnom interesu u računovodstvu podrazumijeva, prije svega, zahtijevati 
od profesije da služi širem društvenom cilju, a ne isključivo ekonomskim interesima pojedi-
naca. Ovim se računovođe moralno obavezuju da u profesionalnom radu poštuju i primjenjuju 
principe integriteta, objektivnosti, profesionalne kompetentnosti, povjerljivosti i profesionalnog 
ponašanja. Profesionalna etika u računovodstvu naglašava očuvanje povjerenja javnosti i rav-
notežu između tehničke ispravnosti i društvene odgovornosti. U tom kontekstu, koncept raču-

novodstva u javnom interesu podrazumijeva odgovorno i etički utemeljeno računovodstvo koje 
ne zanemaruje potrebe različitih zainteresovanih strana poput građana, zajednica, nevladinih 
organizacija i drugih marginalizovanih grupa, koje često ostaju van dominantnih ekonomskih 
diskursa. Upravo to je i razlog zbog kojeg u računovodstvenoj praksi vrlo često dolazi do „kon-
flikta“ između inkluzivnosti i marginalizacije. Marginalizacija se pojavljuje u različitim oblici-
ma, poput isključivanja iz stručnog ili visokog obrazovanja, prepreka u zapošljavanju, odnosno 
profesionalnom napredovanju ili nejednake zastupljenosti u upravljačkim struktrama ljudi s 
poteškoćama u učenju, pripadnika određenih etničkih grupa, žena, ljudi sa specifičnom seksu-
alnom orijentacijom, kulturnom pozadinom ili socioekonomskim statusom. Od inkluzivnosti se 
očekuje da na prvom mjestu ukaže na evidentno postojanje marginalizacije, a onda i da probije 
i pobriše pomenute barijere kroz donošenje strategija koje će omogućiti prepoznavanje prava 
i potreba marginalizovanih grupa te njihovo aktivno uključivanje u računovodstvene poslove i 
procese. Na osnovu prethodno iznesenog definisani su predmet i cilj istraživanja koji se odnose 
na identifikaciju i deskripciju računovodstva kao društveno odgovorne profesije, odnosno ana-
lizu računovodstva kao mogućeg instrumenta društvene inkluzije, ali i mehanizma koji, ako se 
koristi selektivno ili neetički, može podržati ili skriti marginalizaciju. Realizacija postavljenog 
cilja istraživanja ostvarena je primjenom metode analize sekundarnih izvora koja je uključivala 
pregled relevantne domaće i međunarodne literature, stručnih članaka, zakona, izvještaja re-
gulatornih tijela (poput IFAC, IESBA, IASB) i profesionalnih etičkih standarda te sistematsku 
analizu literature o savremenim istraživanjima u računovodstvu usmjerenima na marginalizo-
vane društvene grupe s posebnim fokusom na žene, kroz prizmu rodne raznolikosti, jednakosti 
i uključivosti. Istraživanje je pokazalo da, iako je koncept računovodstva u javnom interesu 
prepoznat od strane profesije, njegova stvarna primjena ostaje ograničena nizom prepreka – od 
nedovoljno razvijenog regulatornog okvira, preko komercijalnih pritisaka, do slabe uključenosti 
izučavanja profesionalne etike u predmetnim kurikulima visoko obrazovnih institucija. Uočena 
je i jasna potreba za jačanjem institucionalne i obrazovne podrške u cilju afirmacije profesional-
nih vrijednosti koja nadilaze isključivo komercijalne interese. Računovodstvo, kao profesija od 
povjerenja, mora da djeluje u funkciji zaštite šire društvene zajednice, kroz poštovanje najviših 
standarda integriteta, odgovornosti i transparentnosti. S obzirom na to da je pojam javnog inte-
resa fokusiran na pitanja inkluzivnosti i marginalizacije u računovodstvu, u odjeljku koji slijedi 
najprije je izvršena analiza referentne literature koja se bavi navedenim pitanjima. U drugom 
odjeljku analizirana je problematika društveno odgovornog računovodstva, dok se treći odjeljak 
bavi pitanjem rodne ravnopravnosti koja može biti posmatrana i kao element inkluzije, ali i 
kao element marginalizacije u računovodstvenoj profesiji. Na kraju, u zaključku, istaknuti su 
problemi koji dovode do marginalizacije i predstavljeni prijedlozi za eventualne pravce djelo-
vanja, koji bi mogli dovesti do pravedne inkluzije i pozitivne javne uloge u društvu, koja se od 
računovodstva, kao odgovorne i značajne profesije u suštini i očekuje.
 
1. PREGLED LITERATURE

Iako prepoznato kao profesionalna praksa koja od računovođa zahtijeva da svoje profesionalne 
obaveze obavljaju nezavisno, objektivno i u skladu s etičkim načelima, čak i u situacijama kada 
to nije u interesu njihovih klijenata, istraživanja su pokazala da ekonomski poticaji i profesio-
nalni interesi vrlo često imaju prednost nad javnim interesom računovodstva. Pojedini autori 
(Dellaportas and Davenport 2008, 1089) izvijestili su da iako računovođe mogu navesti formal-
ne definicije javnog interesa, njihova praktična primjena je nedosljedna, pri čemu u konfliktnim 
situacijama često prevladava vlastiti interes. U literaturi se često ukazuje na postojanje trajne 
napetosti između komercijalnih imperativa i profesionalne odgovornosti prema javnom intere-
su. Tako su neki autori (Desai and Dharmapala 2006, 177) u svom istraživanju identifikovali sve 
učestalije postojanje aktivnosti izbjegavanja plaćanja poreza i njihovog povećanog uticaja na 

donošenje finansijskih odluka u kompanijama, dok neki autori  (Sikka and Willmott 2010, 353) 
naglašavaju da korišćenje transfernih cijena u svrhu izbjegavanja plaćanja poreza predstavlja 
veliki izazov u ponašanju kao društveno odgovorne organizacije. „Takvi sukobi iznova naglaša-
vaju ulogu stručnjaka i računovodstvenih tehnika u oblikovanju raspodjele dohotka i bogat-
stva.“ Istovremeno, neka istraživanja (Parker 2005, 845) ukazuju na rastući fokus računovod-
stvene i porezne profesije na društvenu odgovornost, transparentnost i služenje javnom interesu. 
U tom kontekstu, savremeni trendovi sugeriršu postepeni pomak od uskog fokusa na interese 
klijenata ka širem pristupu koji uključuje potrebe različitih zainteresovanih strana. S tim u vezi, 
novija literatura sve više prepoznaje pomak ka jačanju profesionalne odgovornosti i naglašava-
nju uloge javnog interesa, posebno kroz regulatorne inicijative i rastuću društvenu pažnju 
usmjerenu na etiku i transparentnost u poreskoj praksi. Sjarlis et al. (2018, 377) dokumentovali 
su kako upravljački, politički i interesi privatnog sektora mogu dominirati ili nadjačati javnu 
dobrobit u provođenju računovodstvenih reformi. Sawabe (2005, 634) smatra da kada preovlada 
shvatanje da su privatni i javni interes povezani, odnosno da možda i nisu nezavisni jedan od 
drugoga i da svako od nas pojedinačno u stvari čini javnost, tada bi se moglo tvrditi da se javni 
interes ponekad nalazi u individualnim preferencijama. Canning and O’Dwyer (2001, 726), 
ističu da se javni interes i propratna briga za odgovornost i transparentnost koriste samo kao 
prikladan mehanizam za izbjegavanje kritike i državne regulacije od strane članova struke. 
Sikka et al. (1989, 65) pružili su dokaze da disciplinskim i regulatornim mehanizmima, odnosno 
strukovnim udruženjima često nedostaje transparentnosti, odgovornosti i pravednosti, kako bi 
služili zaštiti profesionalnih interesa. Autori smatraju da administrativnu nesposobnost, kako je 
nazivaju, treba tumačiti kao simptom, a ne uzrok njihove nesposobnosti da služe javnom intere-
su, osim u slučajevima kada je potrebno zaštititi vlastite sektorske interese. Huber (2015, 269) 
smatra da je javni interes mit stvoren s ciljem prikrivanja činjenice da profesionalno računovod-
stvo, državna i privatna regulatorna i standardizacijska tijela, zapravo, služe i štite interes tržišta, 
a nikako interes javnosti. Problematika inkluzivnosti u računovodstvenoj profesiji uslovljena je 
postojanjem sistemskih, organizacijskih i kulturnih barijera koje uzrokuju nedovoljnu participa-
ciju pripadnika rasnih i etničkih manjinskih grupa, osoba s invaliditetom i žena u obrazovnom 
procesu i vršenju visoko pozicioniranih liderskih funkcija. Problematiku inkluzivnosti moguće 
je sintetizovati iz tri ugla posmatranja: (1) obrazovna inkluzivnost i pedagoški pristupi, (2) pro-
fesionalna različitost i zastupljenost i (3) organizacijsko upravljanje i izvještavanje o raznoliko-
sti. Musundwa (2025, 913) je identifikovao problem crnih afričkih studenata u južnoafričkom 
računovodstvenom obrazovanju koji se suočavaju s izazovima vezanim uz socijalizaciju, iden-
titet i pismenost, pri čemu sistematski nedostaci u vještinama računanja i pismenosti doprinose 
marginalizaciji. Kako bi se prebrodile ove prepreke studija preporučuje podsticanje prilagođene 
tehnike učenja usmjerene na studenta, stvaranje lične relevantnosti kroz povezivanje nastavnog 
sadržaja sa prethodnim znanjem i iskustvom studenata, poboljšanje vještina kritičkog razmišlja-
nja, korišćenje fleksibilnih metoda ocjenjivanja, podsticanje uključivosti i izgradnju povezanog 
razumijevanja gradiva. Anderson-Gough et al. (2005,) konstatuju da su se, posmatrana u istorij-
skom kontekstu, osnovna načela uspjeha u računovodstvenoj karijeri zasnivala na sposobnosti 
uklapanja, iskazivanja etike napornog rada i davanja prioriteta potrebama klijenata, što pred-
stavlja prakse koje su pogodovale napredovanju bijelih muškaraca kao idealnih radnika. Iako su 
uloženi napori za povećanje raznolikosti u profesijama u kojima dominiraju muškarci, kritičari 
su primijetili da takve inicijative ne dovode uvijek do značajnih promjena i mogu dodatno učvr-
stiti marginalni položaj manjinskih grupa (Ashcraft 2005, 69). Lodh and Nandy (2017, 344) 
sugerišu da žene i osobe s invaliditetom imaju niže plate u poređenju s muškarcima i osobama 
bez invaliditeta. Diferencijalne stope plaćanja se upravo i primjenjuju kako bi se marginalizova-
li računovodstveni stručnjaci s invaliditetom. Osim toga, autori zaključuju da nedostatak sred-
stava u doba finansijskih kriza ograničava poslodavce u prilagođavanju računovođama s invali-
ditetom, zbog čega se identifikuje negativan trend rasta studenata s invaliditetom u visokom 

obrazovanju iz računovodstva. Međunarodni okviri računovodstvenog obrazovanja i profesio-
nalne kvalifikacije često nedovoljno adresiraju potrebe studenata iz marginalizovanih i ranjivih 
grupa, uključujući osobe s invaliditetom, etničke manjine i studente nižeg socio-ekonomskog 
statusa, čime se reprodukuju postojeće nejednakosti u pristupu računovodstvenoj profesiji. 
Abayadeera and Watty (2016) ističu postojanje jaza između očekivanja i uspješnosti u računo-
vodstvenom obrazovanju, što ukazuje na to da diplomantima često nedostaju bitne generičke 
vještine potrebne za profesionalni uspjeh. Taj je jaz posebno problematičan za studente iz nepo-
voljnijih sredina, jer sistemi računovodstvenog obrazovanja imaju tendenciju naglašavati teh-
ničke kompetencije, a zanemarivati širi razvoj vještina, čime se pojačavaju postojeće nejedna-
kosti u pristupu profesiji. Slično tome, Guthrie and Parker (2016,4) u okviru kritičke literature 
o računovodstvenom obrazovanju ističu da dominantni profesionalni standardi mogu ograničiti 
inkluzivnost i održavati strukturne barijere za ulazak u profesiju. U skladu s tim, vrlo je važno 
integrisati inkluzivne pedagoške pristupe i prilagođavati kurikulume kako bi se osiguralo rav-
nopravnije učešće različitih društvenih grupa u profesionalnom obrazovanju. Bujaki et al. 
(2020, 497-499) ispitivali su zastupljenost žena i nebijelih osoba u osam najvećih kanadskih 
firmi za javno računovodstvo. Istraživanje sugeriše da u javnim računovodstvenim firmama 
možda postoji hijerarhija koja privileguje bijele muškarce, zatim bijele žene, a nakon njih nebi-
jele osobe. Uprkos činjenici da čine gotovo polovinu zaposlenih, žene i nebijele osobe se treti-
raju kao autsajderi s podređenim ulogama u računovodstvenim firmama, što implicira postoja-
nje razlika u mogućnostima za napredovanje u karijeri. Put ka većem prihvatanju raznolikosti i 
uključivosti autori vide u jačanju svijesti o postojanju diskriminacije, stipendiranju određenih 
demografskih grupa kao podsticajem za pridruživanje profesiji, identifikovanju žena i nebijela-
ca kao uzora te predstavljanju slike profesije koja je u skladu s raznolikošću i uključivošću. 
Kugelberg (2006, 152) smatra da uprkos značajnom napretku u ekonomiji, tehnologiji, društve-
no-socijalnim pitanjima i politikama, poput one koja naglašava neophodnost rodne ravnoprav-
nosti, rodna segregacija je još uvijek značajno prisutna i dominantna. Mehnaz and Yang (2025, 
45,51) ističu da iako su prethodne studije pokazale da veća zastupljenost žena unaprjeđuje fi-
nansijske i nefinansijske performanse kompanija, njihovo prisustvo na različitim liderskim po-
zicijama poput menadžerskih, direktorskih, partnerskih, članova upravnih odbora i slično, je još 
uvijek na vrlo niskom nivou. Autori smatraju da problematika veće inkluzije žena na liderske 
pozicije u mnogim zemljama proizilazi i iz patrijarhalne kulture, koja ograničava žensku aktiv-
nost i potencijal. S tim u vezi, naglašavaju da su mentorstvo, promocija bez predrasuda, politike 
prilagođene porodici, rodni ciljevi, progresivno zakonodavstvo (poput roditeljskog dopusta) i 
regulatorne smjernice za raznolikost u upravnom odboru načini za veći angažman žena kako na 
računovodstvenim, tako i na liderskim pozicijama. Marginalizacija u segmentu računovodstva, 
pak s druge strane, ne mora se manifestovati kroz otvorenu diskriminaciju. Tu se ponajprije radi 
o strukturalnom isključivanju i fokusu na ograničen spektar ekonomskih ciljeva. Hayes and Ja-
cobs (2017, 567) su utvrdili da je na ulazak žena u anglo-australsku računovodstvenu profesiju 
uticala klasna i etnička pripadnost, pri čemu se žene koje nemaju dominantu britansku, bijelu, 
srednjo-klasnu pozadinu, suočavaju s velikim preprekama i poteškoćama u zapošljavanju. Ufo-
dike (2025, 507) naglašava kako su zapadni računovodstveni standardi bili saučesnici u oduzi-
manju imovine i ugnjetavanju autohtonih naroda. Vidwans and De Silva (2023, 254) ističu 
ulogu računovodstva kao alata imperijalizma u post kolonijalnom periodu, koje je autohtone 
narode dovelo do njihovog potčinjavanja, marginalizacije i obespravljivanja. Gallhofer et al. 
(1999, 799) kritikuju evropski usmjerenu prirodu računovodstvenog obrazovanja i prakse na 
Novom Zelandu, tvrdeći da te institucije podstiču marginalizaciju Maora nametanjem zapadnih 
vrijednosti i praksi. S tim u vezi, autori, između ostalog, sugerišu da bi transformacija računo-
vodstvenih obrazovnih institucija u smjeru većeg prihvatanja Maorske kulture mogla uticati na 
povećanje učešća Maora u računovodstvenom obrazovanju. Miley and Read (2018, 471) ističu 
kako je odsutnost ili neuspjeh računovodstvenih mehanizama, kroz neispunjavanje zakonom 

definisanih računovodstvenih zahtjeva značajno doprinijelo kontinuiranoj stigmatizaciji i siro-
maštvu autohtonog australskog stanovništva. Marginalizacija, kao posljedica strukturalnih pre-
preka, bila je predmetom istraživanja nekolicine autora. Pa tako, Lombardi (2016) analizira 
dominaciju neautohtonih stručnjaka u računovodstvu. Jayasinghe and Thomas (2009, 374) kon-
statuju da uprkos značajnoj institucionalnoj podršci koju pružaju nevladine organizacije i drža-
va i značajno visokom nivou pismenosti, autohtone podređene grupe u Šri Lanki ne žele ili ne 
mogu promijeniti svoje računovodstvene prakse. Autori smatraju da je jedan od puteva za raci-
onalnu tranformaciju računovodstvenih sistema podređenih društava uključivanje ​​fenomeno-
loške analize svih prevladavajućih patronažnih političkih sistema koji dominiraju podređenim 
društvenim strukturama tokom vremena. Vezano za organizaciono upravljanje Khlif and Achek 
(2017, 629) identifikuju da zastupljenost žena u upravnim i revizijskim odborima te višem me-
nadžmentu vodi ka konzervativnijem izvještavanju kroz povećani računovodstveni konzervati-
zam, većim fokusom na društveno i ekološko objavljivanje, manjom poreskom agresivnošću te 
manjim namjerama za počinjenje prevara u finansijskim izvještajima.

2. DRUŠTVENO ODGOVORNO RAČUNOVODSTVO

Računovodstvena struka se u zadnjih desetak godina našla na udaru kritika koje se pojavljuju 
zbog činjenice da računovodstvo ne ispunjava zadatke koji su mu namijenjeni, a odnose se na 
ulogu posrednika između ulagačke i neulagačke javnosti, s jedne strane, odnosno korporativnih 
preduzeća, s druge strane (Zhang and Andrew 2014). Ova posrednička uloga trebala bi biti takva 
da omogući računovodstvenoj struci da štititi i prijavljuje ​​svako kršenje javnog interesa nastalog 
zbog cilja maksimiziranja bogatstva kojeg promovišu velika korporativna društva. S tim u vezi, 
od rada računovođa se u prvom redu očekuje da smanje, ako ne i potpuno ponište, informacijsku 
asimetriju za koju se pretpostavlja da je sadržana u finansijskim izvještajima. Generalno posma-
trano, to bi značilo da takvi finansijski izvještaji trebaju uzeti u obzir interes javnosti. Slažući se 
s ovom tvrdnjom, Kaidonis (2008, 4) je izrazila mišljenje da je javni interes rijetko skup ideala 
i da mogu postojati konkurentski interesi (korporacija ili pojedinačnih dioničara). S tim u vezi, 
potrebno je naglasiti važnost prihvatanja službe javnom interesu, poštovanja javnog povjerenja 
i potpunog promovisanja profesionalnog ponašanja. Kada se sve ovo uzme u obzir postaje sa-
svim jasno zbog čega uloge i odgovornosti računovođa i računovodstvene struke postaju pred-
met interesovanja javnosti i rastu kako se u korporativnom poslovnom svijetu pojavljuju novi 
događaji i neuspjesi. Prema Tiron-Tudor (2013, 931) problemi u poslovanju i bankroti nekih 
velikih kompanija, koji su u nekim slučajevima bili uzrokovani lažnim ili izmišljenim finansij-
skim izvještajima, narušili su povjerenje javnosti ne samo u računovođe i revizore, već i u cije-
lu računovodstvenu profesiju. Mattli and Büthe (2005, 419) upućuju kritike računovodstvenoj 
profesiji zbog činjenice da su računovodstveni i revizorski standardi isuviše subjektivni i kao 
takvi ne mogu reflektovati interese i vrijednosti šire društvene zajednice, čime se ozbiljno dovo-
di u pitanje društveni angažman računovodstva i time i sposobnost računovođa i revizora da 
rade i služe javnom interesu. S tim u vezi, autori naglašavaju moć koju pojedine grupe kompa-
nija imaju u tradicionalnom političkom lobiranju, koje se proteže čak i do uticaja na Međuna-
rodni odbor za standarde finansijskog izvještavanja (IASB) da „revidira svoje računovodstvene 
standarde u vezi s tretmanom transakcija devizama, preispita kadrovske odluke, promijeni svo-
ja pravila glasanja i odustane od planova za knjiženje opcija na dionice kao troškove.“ Zbog 
obaveza koje proizilaze iz statusa krovne računovodstvene organizacije, IFAC je 2003. godine 
iznova razmotrilo svoje regulatorne odgovornosti s ciljem vraćanja povjerenja u računovodstve-
nu profesiju i jačanja vlastitog uticaja na stvaranje okruženja koje će omogućiti da računovod-
stvena struka zaista služi javnom interesu. S tim u vezi i u svrhu definisanja pojma javnog dobra, 
IFAC je kreiralo konceptualni okvir zasnovan na tri kriterija: (1) razmatranje troškova i koristi 
za društvo u cjelini, (2) poštovanje demokratskih načela i procesa i (3) poštovanje kulturne i 

etničke raznolikosti (IFAC 2010, 4). Prvi kriterij zahtijeva procjenu javnog interesa posmatra-
nog iz ugla pozitivnih i negativnih ishoda do kojih računovodstvena profesija dovodi utičući na 
ljude, organizacije, tržišta kapitala i vlade. Drugi kriterij zahtijeva da odluke ili akcije koje ra-
čunovodstvena profesija donosi ili preduzima u javnom interesu moraju sadržavati sve elemen-
te demokratskog procesa: kvalitet upravljanja, javno učešće i javnu odgovornost. Treći kriterij 
zahtijeva procjenu u kojoj mjeri je određeno pitanje ili politika od javnog interesa primjenjiva, 
uzimajući u obzir kulturološku i etničku diversifikaciju društvenih zajednica, pogotovo u situa-
cijama kada kompanije internalizuju svoje poslovanje. IFAC smatra da realizacija zahtjeva koji 
se odnosi na javnu odgovornost računovodstvene profesije nije u potpunosti moguća bez preci-
znog definisanja šta se podrazumijeva pod pojmovima javnost i interes. Pojam „javnost“ obu-
hvata sve korisnike finansijskih informacija i donosioce odluka u lancu finansijskog izvještava-
nja: računovođe koje sastavljaju finansijske izvještaje, upravne odbore kompanija, zaintereso-
vane strane, revizore, vlade, komponente finansijske industrije (banke, osiguravajuća društva, 
pružaoce pravnih i investicijskih usluga), porezne obveznike i sve građane koji se nalaze pod 
uticajem fiskalnih odluka svojih vlada o javnim rashodima i raspodjeli javnih resursa (IFAC 
2010, 5). „Interesi“ obuhvataju prava i privilegije, poput imovinskih prava, ekonomskih sloboda 
i političke moći (IFAC 2010, 6). Poseban fokus stavljen je na unapređenje etičkog kodeksa za 
profesionalne računovođe kroz razvoj, usvajanje i implementaciju visokokvalitetnih međuna-
rodnih etičkih standarda, posebno u domenu nezavisnosti profesionalnih računovođa i sukoba 
interesa, s naglaskom na javni interes. Javni interes i društvena odgovornost nisu i ne mogu biti 
fokusirani isključivo na finansijsko izvještavanja korisnika. Problematika društvene pravednosti 
u računovodstvu podrazumijeva i pitanje odnosa tradicionalnih računovodstvenih standarda i 
praksi kreiranih unutar tržišnih i kapitalističkih principa, prema socijalnim, kulturnim, religij-
skim i rodno ravnopravnim dimenzijama poslovanja. Računovodstveni standardi često reflektu-
ju univerzalistički pristup koji ne prepoznaje lokalne kulturne i religijske specifičnosti. Lewis 
(2001, 113) smatra da se standardi razvijeni u okviru zapadnih ekonomskih modela teško prila-
gođavaju etičkim i vjerskim principima koji vladaju u islamskim zemljama, a koji teže ekonom-
skoj pravdi, zajedničkom riziku i etičkoj odgovornosti. Zbog toga islamske finansijske institu-
cije primjenjuju paralelno Accounting and Auditing Organization for Islamic Financial Institu-
tions (AAOIFI) standarde i Međunarodne standarde finansijskog izvještavanja (MSFI), kao 
način integracije religijskih i internacionalnih računovodstvenih standarda. Lehman (2005, 976-
980) naglašava da proces harmonizacije kroz MSFI nije neutralan, već ideološki vođen. U lite-
raturi se ovaj fenomen analizira kroz koncept epistemološke dominacije i kolonijalizma znanja, 
pri čemu se globalni računovodstveni standardi i prakse oblikuju i šire iz dominantnih ekonom-
skih centara, uz ograničeno uvažavanje lokalnih institucionalnih i ekonomskih specifičnosti. 
Cooper and Robson (2006, 416-418) u okviru istraživanja institucionalne teorije naglašavaju da 
difuzija računovodstvenih praksi nije neutralan proces, već odraz odnosa moći i institucional-
nog pritiska koji oblikuje „prihvatljive“ oblike izvještavanja na globalnom nivou. Sikka (2008, 
271-272) tvrdi da je globalna standardizacija računovodstva usko povezana s ekspanzijom neo-
liberalnih ekonomskih struktura, koje imaju tendenciju favorizirati interese dominantnih eko-
nomskih aktera, istovremeno marginalizirajući alternativne lokalne prakse i produbljujući asi-
metrije između razvijenih i manje razvijenih ekonomija. Međunarodni standardi se, s tim u vezi, 
često prezentuju kao tehnički neutralni, iako u praksi reflektuju institucionalne interese domi-
nantnih aktera. U tom smislu, proces harmonizacije računovodstvenih standarda može se po-
smatrati kao oblik epistemološke hegemonije koji ograničava prostor za lokalnu prilagodbu i 
razvoj kontekstualno adekvatnih praksi. Ovo dovodi do toga da manjine i zemlje u razvoju ne-
maju adekvatno predstavljanje u strukturama poput IASB-a, što rezultira marginalizacijom lo-
kalnih potreba i razvojnih prioriteta siromašnih zajednica i nerazvijenih regija. U siromašnim i 
nerazvijenim ekonomijama, u kojima mala i neformalna preduzeća predstavljaju okosnicu pri-
vrednog razvoja, primjena MSFI standarda nailazi na poteškoće zato što su tehnički složeni, fi-

nansijski zahtjevni i nerijetko irelevantni. Rodna dimenzija računovodstva otkriva dodatni sloj 
strukturne nejednakosti. Rodna pristrasnost vidljiva je kako u računovodstvenoj profesiji, tako i 
u računovodstvenim standardima i računovodstvenoj praksi. Broadbent (1998, 289-290) smatra 
da računovodstvena teorija i praksa nameće „muške“ vrijednosti poput efikasnosti, kontrole, 
kvantifikacije i profita, dok se vrijednosti koje se povezuju sa ženama, poput brige, etike, zajed-
ništva i socijalne odgovornosti marginalizuju ili potpuno zanemaruju. Osim toga, žene su u ra-
čunovodstvenoj profesiji bivale sistemski potisnute u niže i administrativne pozicije, dok su 
prestižne i upravljačke uloge ostajale dominantno muške (Kirkham and Loft 1993, 523). Takav 
pristup doveo je do toga da se i kroz MSFI nameću patrijarhalni ideali ekonomskog ponašanja 
koji zanemaruju socijalne i etičke dimenzije poslovanja. Zbog toga Broadbent (1998, 287) su-
geriše da računovodstvena profesija mora doživjeti transformaciju u smislu prepoznavanja i 
promovisanja rodne ravnopravnosti i veće društvene i etičke odgovornosti. Slična problematika 
se odnosi i na osobe s invaliditetom, koje su gotovo nevidljive u tradicionalnim računovodstve-
nim okvirima. Osobe s invaliditetom su nerijetko suočene sa značajnim barijerama u profesio-
nalnoj računovodstvenoj edukaciji i profesionalnom razvoju. Strukturne prepreke uključuju fi-
zičke ograničenosti u učionicama i laboratorijama, nedostatak asistivnih tehnologija, kao i obra-
zovni materijali koji nisu prilagođeni različitim vrstama invaliditeta, poput vizuelnih ili moto-
ričkih oštećenja. Profesionalne certifikacije u računovodstvu (npr. Certified Public Accoun-
tant-CPA, Association of Chartered Certified Accountants-ACCA) često su strukturisane na 
način koji može reprodukovati postojeće društvene nejednakosti, umjesto da isključivo mjeri 
individualne sposobnosti, pri čemu se nedostatak fleksibilnih oblika evaluacije i podrške može 
dodatno odraziti na pristup profesiji. Posljedica ovih ograničenja je niska zastupljenost osoba s 
invaliditetom u računovodstvenim i revizorskim firmama, posebno na rukovodećim i strateškim 
pozicijama, čime se dodatno produbljuje profesionalna marginalizacija. Ovakvim pristupom ne 
samo da se umanjuju ekonomske i socijalne mogućnosti osoba s invaliditetom, već se i ograni-
čava razvoj inkluzivnih računovodstvenih praksi koje bi mogle prepoznati i vrednovati doprinos 
svih članova profesije (Duff and Ferguson 2007, 147-149). Kritički pristupi stoga ističu potrebu 
za reformom obrazovnih i profesionalnih standarda, uključujući prilagođene ispitne procedure, 
asistivne tehnologije i fleksibilne radne aranžmane, kako bi računovodstvo postalo inkluzivno i 
pristupačno svima. Iz navedenog proizlazi da tradicionalni računovodstveni standardi, iako for-
malno neutralni, u praksi reflektuju društvene i ekonomske hijerarhije koje privileguju kapital 
nad socijalnom pravdom. U tom smislu, računovodstvo ne može biti shvaćeno isključivo kao 
tehnička disciplina, već kao normativni okvir koji proizvodi i reprodukuje društvenu nejedna-
kost. 

3. 	 RODNA RAVNOPRAVNOST KAO KOMPONENTA INKLUZIVNOG  
RAČUNOVODSTVA

U vrijeme kada se isključivi fokus na profitabilnost sve više pomjera ka dugoročno održivom 
poslovanju, odnosno njihovom povezivanju, postaje jasno da društvena komponenta, posebno 
ljudski kapital, prerasta u jedan od najvažnijih elemenata uspjeha u konkurentskom nadmetanju 
na tržištu. S tim u vezi, nameće se posebno važna tematika, koja se u kontekstu pitanja koja se 
vezuju za inkluziju, odnosi na rodnu ravnopravnost i karijerne izazove s kojima se suočavaju 
žene u računovodstvenoj profesiji. Zahtjevi za usmjeravanje globalnog fokusa na pitanja rod-
ne raznolikosti, jednakosti i inkluzije, potekli su od feminističkih udruga, poput #HeForShe, 
Principa za osnaživanje žena (Women’s Empowerment Principles – WEPs), UN Konvencije o 
uklanjanju svih oblika diskriminacije žena (CEDAW) i strategija, poput Rezolucije Vijeća si-
gurnosti UN-a: „Žene, mir, sigurnost“. S tim u vezi, interesantno je istaći International Business 
Report izvještaj za 2025. godinu kreiran na osnovu istraživanja koje je proveo Grant Thornton 
International. Istraživanje je obuhvatilo srednja preduzeća iz 31 svjetske ekonomije i ticalo 

se zastupljenosti žena u strukturama višeg menadžmenta pomenutih preduzeća. Istraživanje je 
pokazalo da u 2025. godini udio žena iznosi 34,0% što predstavlja povećanje od 0,5 postotnih 
bodova u odnosu na 2024. godinu i nalazi se iznad trenda posljednjih pet godina. Ako bi trend 
ostao nepromijenjen, očekuje se da bi jednaka zastupljenost muškaraca i žena u najvišim uprav-
ljačkim strukturama bila dostignuta tek 2051. godine, što predstavlja nemali period od četvrt 
stoljeća. Brojni autori, poput El-Dyasty and Elamer (2023); Mnif and Cherif (2021) su u svojim 
istraživanjima ustanovili da zastupljenost žena u upravnim odborima kompanija povećava nje-
govu efikasnost, utiče na povećanje profitabilnosti, osigurava transparentije objave, povećava 
tržišnu vrijednost i potiče ESG performanse. Uz to, rodna raznolikost ima pozitivan uticaj na 
čitav niz poslovnih performansi, poput donošenja kvalitetnijih poslovnih odluka, inovacija i 
poboljšanja finansijskih rezultata te unapređenja poslovne kulture. Time se ne unapređuje samo 
status pojedinačnih uposlenika i kompanije u cjelini, već se može i značajno pozitivno uticati 
i na kretanja u cjelokupnoj privredi zemlje (Grant Thornton 2025). S tim u vezi, zanimljivo je 
spomenuti istraživanje koje je proveo Međunarodni monetarni fond (MMF), koje sugeriše da 
bi smanjenje rodnih raznolikosti na tržištima u razvoju moglo povećati BDP u tim zemljama u 
prosjeku za 23% (slika 1). Vezano za pitanja ESG performansi potrebno je naglasiti da članice 
uprave nadmašuju svoje muške kolege u strateškim i nadzornim ulogama koje se vezuju za ovu 
problematiku. Žene pokazuju veću osjetljivost vezanu za etička pitanjima (García-Sánchez et 
al. 2015, 684) i sklonije su davati prioritet interesima zainteresovanih strana (Issa and Hanaysha 
2023, 626). Direktorice takođe obično imaju viši nivo obrazovanja (Singh et al. 2008, 50), što 
doprinosi višestrukoj perspektivi ESG pitanja. Njihova socijalizacija usmjerena na izbjegavanje 
rizika (Byrnes et al. 1999, 377-378) dovodi do proaktivnih pristupa upravljanju rizicima. Adams 
and Ferreira (2009, 292) su dokazali da upravni odbori kompanija u čijem se sastavu nalaze 
žene, puno češće pozivaju izvršne direktore na odgovornost zbog loših rezultata poslovanja, dok 
su Bear et al. (2010, 218) dokazali pozitivan uticaj rodne raznolikosti u smislu da prisustvo žena 
u upravnim odborima poboljšava ugled kompanije i pozitivno utiče na finansijsku uspješnost.

 

Slika 1. Povećanje BDP uslovljeno strukturnim reformama i većim učešćem ženske radne snage  
(preuzeto od: International Monetary Fund 2024, 8)

Slika 1 prikazuje potencijalni uticaj reformi upravljanja, tržišta proizvoda i rada te domaćih fi-
nansija na povećanje BDP, uz simulaciju zasnovanu na modelu koji se bazira na smanjenju rod-
nih razlika. „Na lijevoj strani slike prikazano je povećanje BDP od stvarnih strukturnih reformi 
i smanjenja rodnih razlika u skladu s onim što je 5% zemalja s najboljim rezultatima postiglo 
tokom perioda 2014-2019. godine. Rezultati sugeriraju da bi smanjenje rodnih razlika u skladu 
s prosječnim smanjenjem uočenim u pomenutih 5% zemalja moglo rezultovati prosječnim po-
rastom BDP od 7,7 posto. Desna strana slike ilustruje potencijalna povećanja BDP od smanjenja 

rodnih razlika u 128 zemalja, što je dugoročniji scenario. Povećanje BDP moglo bi u prosjeku 
doseći 23 posto. Da bi se to ostvarilo, trebalo bi se pozabaviti preprekama i neskladom, poput 
finansijskih prepreka i neformalnosti, što zahtijeva i široke makrostrukturne reforme i specifične 
reforme za rješavanje nesklada koji ometaju smanjenje rodnih razlika“ (IMF 2024, 8). Rezultati 
sveobuhvatne globalne akcije polako postaju vidljivi i na nacionalnim nivoima. Pa tako, Nor-
veška i Francuska provode kvote (30%-40%) za žene direktorice u upravnim odborima, dok 
brojne zemlje poput Finske i Indije zahtijevaju prisutnost barem jedne direktorice. Norveški 
zakon je uveden 2006. godine, a firmama je omogućen period od dvije godine za prilagođava-
nje. Prema podacima norveških statističkih izvještaja, od februara 2008. godine, 93% javnih 
firmi ispunjavalo je zahtjeve. U aprilu 2008. norveška vlada je objavila potpuno usklađivanje. 
Napori za unapređenje rodne ravnopravnosti vidljivi su i unutar profesionalnih tijela. Institut 
ovlaštenih računovođa u Engleskoj i Walesu (ICAEW), pokrenuo je Zajednicu žena u vodstvu 
i Program žena u vodstvu. U SAD su osnovane slične mrežne grupe, poput Saveza žena u ra-
čunovodstvu i finansijama (Mehnaz and Yang 2025). Sistematska analiza istraživanja na temu 
rodne ravnopravnosti koja je provedena u periodu 1990-2025. i koja je obuhvatala područja: 
Evrope, globalno (Evropa, Sjeverna Amerika, Azija), Indonezije, Japana, Ujedinjenog Kraljev-
stva, Šri Lanke, Irske i Australije (Komori 2008; Flynn et al. 2015; García Lara et al. 2016; Khlif 
and Achek 2017; Faragalla and Tiron-Tudor 2019; Mehnaz and Yang 2025;) pokazala su da 
je, unatoč pozitivnim promjenama u nacionalnim i kompanijskim politikama, računovodstvena 
profesija još uvijek opterećena rodnom nejednakošću i predrasudama. Ovo posebno zabrinjava 
zbog činjenice da su skoro dvije trećine zaposlenih u računovodstvenoj profesiji upravo žene. 
Uprkos dramatičnom pomaku u odnosu na istorijsku dominaciju muškaraca, ovo kvantitativno 
povećanje ženske radne snage nije se prenijelo u proporcionalnu zastupljenost na višim nivoima 
upravljanja. Provedena istraživanja na ovu temu, posmatrana kroz prizmu geografskog kon-
teksta, pokazala su postojanje jedinstvenog obrasca: iako se broj zaposlenih žena na početnom 
nivou znatno povećao, vertikalna segregacija i dalje postoji, a žene se bore za dosezanje vodećih 
pozicija uprkos činjenici da su većina na nižim nivoima u nekim zemljama (tabela 1).

Tabela 1. Geografski kontekst zastupljenosti žena u računovodstvenoj profesiji i na liderskim pozicijama 
(autor)

Geografski 
okvir

Zastupljenost žena u odnosu 
na muškarce Zastupljenost žena na liderskim pozicijama

Evropa Žene čine gotovo 2/3 
računovodstvene radne snage

Samo 29% u Big Four kompanijama (Deloitte, 
PricewaterhouseCoopers, Ernst and Young i KPMG).

Globalno Napredak u rodnoj raznolikosti Samo 25% finansijskih direktora i 11% izvršnih 
direktora su žene

Indonezija Nema podataka Samo 13% upravnih odbora, 7% odbora direktora i 
5% odbora za reviziju imaju rodnu raznolikost

Šri Lanka 33% udjela ženske radne snage Nema podataka

Ujedinjeno 
Kraljevstvo

Značajno povećanja udjela 
ženske radne snage (46%)

16,3% žena na liderskim pozicijama u top 100 
računovodstvenih firmi

Jedna od najvećih prepreka karijernom napredovanju žena u računovodstvenoj profesiji je ne-
vidljiva barijera poznata pod nazivom stakleni plafon. Radi se, naime, o tradicionalnom rodnom 
stereotipu pristrasnosti, koji se odnosi na opšta uvjerenja da su menadžeri prirodno muškarci, a 
žene prirodno majke. S tim u vezi se u računovodstvenim firmama žene stereotipno doživljavaju 
kao manje sposobne, u smislu nedostatka vještina potrebnih za napredak u karijeri, bez moći 
i kontrole te kao previše mekane i emocionalne (Adapa et al. 2016, 105). Tabela 2 prikazuje 

problematiku prisustva ove barijere i njenog uticaja na profesionalni napredak žena u računo-
vodstvenoj profesiji.

Tabela 2. Uticaj fenomena staklenog plafona na karijerni napredak žena u računovodstvenoj profesiji (autor)
Geografski 

okvir Postojanje staklenog plafona Karijerni napredak

Irska Postoji Ženama je potrebno 13,5 godina da postanu 
partnerice u odnosu na 6,33 godina za muškarce

Globalno Vertikalna segregacija i dalje 
postoji

Žene se suočavaju sa izazovima zbog rodnih 
stereotipa i patrijarhalnih sistema

Japan Ženama se pružaju veće 
mogućnosti

Žene uvode promjene kroz „jedinstveni ženski 
pristup“

„Umjesto da ih se doživljava kao „inferiorne“, muškarci svoje japanske kolegice izuzetno po-
štuju zbog njihove podrške međuzavisnom partnerstvu kroz njihovu društvenu ulogu „supruge 
i majke“. Posljedično, one strpljivo odlučuju promišljati i prilagođavati svoje stavove u svjetlu 
svakodnevnih iskustava na radnom mjestu kojim dominiraju muškarci, istovremeno iskorištava-
jući jedinstveni položaj žena u japanskom društvu“ (Komori 2008, 533). Posebno važna proble-
matika odnosi se na prisutnu razliku u platama među spolovima za obavljanje istih poslova. Na 
nižim računovodstvenim pozicijama plate su iste ili čak i veće za žene, međutim jaz se izrazito 
povećava na višim partnerskim pozicijama. Pa tako, istraživanje koje je 2024. godine provedeno 
u Australiji i Novom Zelandu, je pokazalo da je na početku karijere razlika u platama između 
polova minimalna, međutim značajno se povećava nakon tridesete godine života. Pa tako npr. 
razlika u platama iznad šezdesete godine života u Australiji je 31%, a na Novom Zelandu 28% u 
korist muških zaposlenika (Chartered Accountants Australia and New Zealand 2024, 20).

Tabela 3. Polno uslovljena razlika u platama (autor)

Geografski okvir Polno uslovljena razlika u platama

UK Prosječne osnovne plate žena iznose 83% onih koje se dodjeljuju muškarcima

EU
U 11 država članica EU razlika u platama u finansijskom i osiguravateljskom 
sektoru posebno je izražena, s bruto satnicom za žene više od 30% nižom od one 
za muškarce

Šri Lanka Širi sektor finansijskih usluga odražava nacionalni trend gdje žene u prosjeku 
zarađuju 30–36% manje od muškaraca

Postoji niz prepreka s kojima se žene računovođe suočavaju u privatnom i poslovnom životu, a 
koje ometaju njihov karijerni napredak: predrasude, prekomjerno radno vrijeme, ograničen pri-
stup organizacijskom znanju, teret porodičnih odgovornosti i potreba za potiskivanjem vlastite 
ženstvenosti kako bi uspjele (Lupu 2012, 353 ; Crompton and Lyonette 2011, 233).

Tabela 4. Vrste i uzroci barijera s kojima se suočavaju žene računovođe (autor)

Kategorija barijere Specifične barijere Uzroci

Organizaciona

Prakse zapošljavanja, odabira 
i napredovanja; nedostatak 
vidljivosti; ograničen pristup 
organizacijskom znanju

„Stakleni plafon“- nevidljive barijere 
ukorijenjene u organizacijskim strukturama 
i predrasudama koje sprječavaju žene da 
napreduju prema višim pozicijama

Strukturalna/
institucionalna

Tradicionalna muška 
dominacija, vertikalna 
segregacija

Hijerarhijska struktura i standardizacija 
radnih procesa, stvaranje rodno uslovljenog 
okruženja

Društvena/kulturna Rodni stereotipi; patrijarhalni 
maskulinitet

Idealni menadžer konceptuiran kao 
muškarac; društvena očekivanja u vezi s 
porodičnim obavezama

Individualna/porodična Majčinstvo i odgovornost za 
brigu o djeci i starijima

Očekuje se da će žene dati prednost 
porodičnim potrebama nad karijerom

Diskriminacija Diskriminacija je ključni faktor koji objašnjava uočene rodne razlike

ZAKLJUČAK

Koncept računovodstva u javnom interesu podrazumijeva aktivnosti koje donose korist široj 
društvenoj zajednici ne izostavljajući, pri tome, poštovanje principa transparentnosti, objek-
tivnosti i odgovornosti. Međutim, problem s kojim se suočava profesija uslovljen je pritisci-
ma koji dolaze iz pravca komercijalnih interesa, što može dovesti do kompromitovanja etičkih 
standarda. Istraživanja su pokazala da, iako su precizno definisani i promovisani od strane pro-
fesionalnih tijela ista, vrlo često, nemaju efikasne mehanizme koji bi omogućili nadzor i sank-
cionisanje nepoštovanja etičkih i principa javnog interesa. S tim u vezi, neophodna je aktivnija 
uloga računovodstvenih komora i regulatornih tijela u pravcu jačanja mehanizama nadzora, 
kontinuirane edukacije i javne odgovornosti svojih članova. Pored toga, važno je raditi na pro-
mociji kulture etike i integriteta, kao temeljnih stubova računovodstvene profesije i prakse. Pro-
blematika se dodatno usložnjava nedostacima koje pokazuju obrazovni sistemi, koji u svojim 
nastavnim planovima i programima ne posvećuju potrebnu pažnju edukaciji o javnom interesu i 
etičkoj svijesti kod budućih računovođa, što može ugroziti integritet profesije. Kada je u pitanju 
problematika obrazovanja potrebno je istaći i poteškoće s kojima se u obrazovnom sistemu su-
sreću osobe s invaliditetom i pripadnici manjinskih zajednica. Obrazovanje mora biti dostupno 
svakom pojedincu i akademska zajednica mora uložiti veće napore da se to zaista i realizuje u 
praksi. Usmjerenost računovodstvenih standarda i finansijskog izvještavanja isključivo ka inte-
resima kapitala, dovodi do „prikrivanja“ uticaja poslovanja na društvo, u smislu transparentnog 
izvještavanja o pravima radnika, rodnoj nejednakosti, zapošljavanju osoba s invaliditetom i 
drukčijom polnom orijentacijom, uticaju na lokalne zajednice i sl. S tim u vezi, važno je istaći 
da patrijarhalni sistemi, rodni stereotipi i predrasude ne prepoznaju i ne prihvataju žene kao 
ravnopravne partnerice na visokim, liderskim pozicijama. Iako istraživanja pokazuju da žen-
ski lideri stvaraju bolju organizacionu kulturu i unapređuju poslovne performanse, u mnogim 
kulturama se žene još uvijek tretiraju kao slabije i nesposobnije, predodređene isključivo za 
obavljanje nižih, izvršnih poslova. Majčinstvo i briga za uzdržavane članove porodice vrlo često 
se javljaju kao kamen spoticanja, suočavajući žene s nejednakošću i diskriminacijom u odnosu 
na njihove muške kolege. Iako se status žena posljednjih godina mijenja u pozitivnom pravcu, 
morati će proći još dosta vremena kako bi se razbile predrasude i kako bi se žene izborile za 
jednak tretman koji imaju njihove muške kolege.

